
ՀՀ կառավարության որոշման նախագծի 

ՀՀ տարածքային կառավարման և ենթակառուցվածքների նախարարության Պետական գույքի կառավարման կոմիտե է դիմել «Զինվորի տուն» բարեգործական հասարակական կազմակերպության նախագահ Հայկուհի Մինասյանը՝ խնդրելով հենաշարժողական խնդիրներ ունեցող վիրավոր զինվորների համար հարմարեցված տների կառուցման ծրագրի իրականացման նպատակով կազմակերպությանը նվիրաբերել ՀՀ Կոտայքի մարզ, համայնք Աբովյան, գյուղ Բալահովիտ 7-րդ փողոց 1/2 հասցեում գտնվող, 0.597 հեկտար մակերեսով հողամասը՝ ներկայացնելով նաև համապատասխան ներդրումային ծրագիր։
Կազմակերպության նախագահը գրությամբ տեղեկացրել է, որ 2020 թվականի Արցախյան 44 օրյա պատերազմի ժամանակ բազմաթիվ զինվորներ ստացել են ծանր ողնուղեղային և գանգուղեղային վիրավորումներ, ունեն վերջույթների ամպուտացիաներ և այլ վնասվածքներ, որոնց հետևանքով ձեռք են բերել հենաշարժողական խնդիրներ։ Հայաստանի քաղաքային և գյուղական բնակավայրերի ենթակառուցվածքները, ինչպես նաև բնակելի շենքներն ու տները հարմարեցված չեն անվասայլակով տեղաշարժին, ուստի հասկանալի է, որ վերը նշված վնասվածքներով տղաները կենցաղում ունենում են բազմաթիվ խնդիրներ։
[bookmark: _GoBack]Վերոնշյալ վնասվածքներ ունեցող բազմաթիվ զինվորներ դիմել են «Զինվորի տուն» բարեգործական հասարակական կազմակերպությանը, որպեսզի իրենց համար կառուցվեն հարմարեցված տներ։ Տղաներն առաջարկել են ստեղծել բնակելի ավան, որը լիովին կհամապատասխանի հենաշարժողական խնդիրներ ունեցող անձի պահանջներին։ Ծրագրի շրջանակներում նախատեսվում է կառուցել 8 մեկ հարկանի առանձնատուն և 1 երկհարկանի կացարան։ Համալիրը կլինի ամբողջությամբ կանաչապատ, կներառի այգի, հանգստի գոտի, մանկական խաղահրապարակ, սպորտդահլիճ՝ նախատեսված հաշմանդամություն ունեցող անձանց մարզումների համար։ Ծրագրի հիմնական նպատակն է ստեղծել հարմարավետ պայմաններ ու միջավայր Ծրագրի շահառու հանդիսացող զինվորների համար, ինչպես նաև բարձրացնել վիրավոր զինվորների կյանքի որակը, հնարավորություն տալ վարել ակտիվ կենսակերպ՝ նպաստելով վիրավոր զինվորների սոցիալական վերաինտեգրմանը։
Նախաձեռնության իրագործման համար տղաներից յուրաքանչյուրը պատրաստ է ներդնել պետության կողմից իրենց հատկացված 10 միլիոն ՀՀ դրամը։
Ծրագիրն ամբողջությամբ՝ ներառյալ բարեկարգման աշխատանքները կիրականացվի 4 տարում։ Յուրաքանչյուր տան համար նախատեսված է նախնական հաշվարկով շուրջ 40 միլիոն դրամ բյուջե։ Կացարանի կառուցման և կահավորման համար պլանավորվում է ծախսել շուրջ 75 միլիոն դրամ։ Զրուցարանի կառուցման և տարածքի ընդհանուր բարեկարգման աշխատանքների համար անհրաժեշտ է շուրջ 35 միլիոն դրամ, մարզադահլիճի համար նախատեսվում է ծախսել 20 միլիոն դրամ։ Ընդհանուր ներդրումների չափը կազմում է շուրջ 450 միլիոն դրամ։
Ներկայացված նախագծով առաջարկվում է ՀՀ գլխավոր դատախազությանն ամրացված, պետական սեփականություն հանդիսացող, ՀՀ Կոտայքի մարզ, համայնք Աբովյան, գյուղ Բալահովիտ 7-րդ փողոց 1/2 հասցեում գտնվող, 0.597 հեկտար մակերեսով հողամասը նվիրաբերել «Զինվորի տուն» բարեգործական հասարակական կազմակերպությանը  հենաշարժողական խնդիրներ ունեցող վիրավոր զինվորների համար հարմարեցված տների կառուցման ծրագրի իրականացման նպատակով։
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել է գույքի արդյունավետ կառավարման, արդյունավետության և գրավչության բարձրացմանը, հաշվառմանը, միասնական բազայի հիմանը, բնակչության սոցիալ-տնտեսական խնդիրների լուծմանն ուղղված մի շարք կատարման ենթակա միջոցառումներ։ ՀՀ սեփականությունը հանդիսացող Հայաստանի Հանրապետության Կոտայքի մարզ, համայնք Աբովյան, գյուղ Բալահովիտ 7-րդ փողոց 1/2  հասցեում գտնվող, 0.597 հեկտար մակերեսով հողամասը «Զինվորի տուն» բարեգործական հասարակական կազմակերպությանը նվիրաբերելը բխում է ՀՀ կառավարության 2021-2026թթ. ծրագրի պահանջներից։
        «Զինվորի տուն» բարեգործական հասարակական կազմակերպության ծրագրին հավանություն տալու և գույք նվիրաբերելու մասին» Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում ծախսերի և եկամուտների էական ավելացում կամ նվազեցում չի առաջացնի:


